
PRO2- programmet: 

Gåvepakke til næringslivet i fylket 

 

Fire samlingar i omgivnader sterkt inspirert av design og ny materialbruk, verkar vitaliserande på næringslivet i Sogn og Fjordane. Møte 

mellom ulike bedrifter og den gode samtalen der tips og råd blir utveksla er bonusen. (Foto: Leon Vårheim, Transplant) 

 

Produktutvikling er lønsamt for bedrifter. Men det er ikkje alltid det blir 

prioritert høgt nok i ein hektisk kvardag, eller i stramme nedgangstider. 

Næringslivet i fylket har no fått ei gåvepakke i fanget ς om dei vil utvikle seg 

og bli meir lønsame. 

Eit samarbeid mellom Innovasjon Norge og Bedriftsnettverket i Sogn og Fjordane løfter bedrifter i 

fylket opp eit par divisjonar, og gjer det meir moro og lønsamt å drive business. Dette skjer gjennom 

spennande koplingar mellom forskar- og designmiljø, der nøkkelorda er designdrive produktutvikling. 

ς Design er eit svært nyttig verktøy for å skape innovasjon. PRO2-programmet gir bedriftene nyttig 

trening i å bruke dette verktøyet i produktutvikling. Det sikrar at tankegangen ikkje blir 

Claus Gladyszak. Svært konkret og matnyttig, akkurat slik bedriftseigarar likar.   

Spenstig spenn blant deltakarane 

Første runde med PRO2 ς programmet har involvert ni vidt ulike bedrifter frå heile fylket. Alt frå små 

gründerbedrifter til veletablerte, tradisjonsrike og heller trauste industribedrifter. Gjennom fire 

samlingar på designsenteret Transplant i Fjaler, har deltakarane fått kunnskap om den komplette 



designprosessen. Dei har fått individuell oppfølging av fagpersonar frå start til slutt - då produktet 

skal vere klar for marknadsføring og distribuering. 

-  I dette kompetanseprogrammet har vi gått frå nysgjerrigheit til forståing og implementering ς og til 

konkrete resultat ute i bedriftene, seier prosjektleiar Ole T. Kleiven i Bedriftsnettverket. Han hadde 

idéen, men legg ikkje skjul på at det er avgjerande å ha IN med på laget. 

Marknadssjef Rune Henden ved Transplant meiner denne satsinga er eit løft både for 

kompetansemiljøet ved Transplant og for bedriftene i fylket. Ikkje minst har det vore nyttig for å 

gjere bedrifter merksame på kvarandre, og kompetansen ved Transplant som er av internasjonalt 

format. 

Satsinga har gitt synlege resultat. Gode nok til at samarbeidspartnarane går på ein ny runde. Då gjeld 

det for bedriftene i fylket å vere vakne og gripe sjansen.  www.bedriftsnettverket.no  

 

 

 

 

 

 

 

 

 

 

 

 

 

 

 

http://www.bedriftsnettverket.no/


Bedriftseigar med lang erfaring: 

Oppdaga spennande materialbibliotek 

 

Arne Olav Østerbø og Britt Sissel Kyrkjebø frå Østerbø Maskin i Høyanger. (Foto: Leon  Vårheim, Transplant) 

 

- Det er alltid nyttig å treffe andre bedrifter. Ein kan alltid plukke opp gode 

idear ς og kanskje skaffe seg framtidige samarbeidspartnarar, seier 

bedriftseigar Arne Olav Østerbø.  Under PRO2-programmet oppdaga han 

materialbiblioteket til Transplant. 



- Eg hadde lese om Transplant i avisene, og tykte det var flott at dei fekk opp bygget. Men eg tenkte 

ikkje at det ville vere til nytte for mi bedrift, innrømmer gründeren som starta Østerbø Maskin for 32 

år sidan. Verksemda, som er ein stor arbeidsplass i bygda Bjordal i Høyanger, har jamt og trutt vakse 

til 30 arbeidsplassar. Den kreative eigaren er flink til å nytte seg av tilboda Innovasjon Norge gir 

næringslivet i fylket. Han var ikkje i tvil då han fekk tilbodet om å få brukarretta design inn i 

produktutviklinga. Og han er ikkje i tvil om at deltakinga vil løne seg på lang sikt. 

Bedriftsbesøk av industridesignarar 

- To av prosjekta eg har gåande i verksemda vart grundig diskutert i fora, der ein føler seg trygg på 

teieplikta. Det er viktig ettersom den eine oppfinninga er inne til patentvurdering i desse dagar, seier 

han som aldri har søkt om patentering på oppfinningane tidlegare. - Møtet med materialbiblioteket 

var absolutt interessant, seier han som bruker ulike materiale i produkta. Der fekk han sjå døme på 

materiale han ikkje visste eksisterte. 

Han har også hatt nytte av å få besøk av designar i arbeidslokala, som har utvikla seg ein smule 

tilfeldig. ς Alt vi produserer har sjølvsagt design, men eg er den første til å innrømme at alt i 

verksemda ikkje har vore godt nok planlagt. Vi ser no på korleis sjølve drifta kan bli meir funksjonell. 

Det viktigaste vi har lært er å tenkje vidare, ikkje berre på kva funksjon eit nytt produkt skal ha. 

PRO2-deltakinga har mellom anna resultert i at han har fått innspel til omorganisering av verksemda, 

der han sjølv fyller dei fleste leiar-, eigar- og styrerollene. Han er eit godt døme på ein tradisjonell 

bedriftseigar som er i utvikling, og som ikkje er skeptisk til nye utfordringar. 

www.osterbo.no 

 

 

 

 

 

 

 

 

 

 

 

http://www.osterbo.no/


Traust tungindustri: 

Nye impulsar i møte med designarar 

 

Det kan skje spennande ting i møtet mellom tradisjonell tungindustri og kreative industridesignarar, seier  

Pawel Sliwa frå Impec i Øvre Årdal. Han er ein av deltakarane på PRO2-programmet som Bedriftsnettverket  

og Innovasjon Norge står bak. (Foto: Leon Vårheim, Transplant) 

 

- Tungindustrien er ganske tradisjonell og sidrumpa. Vi har stor nytte av møte 

med ny tankegang, seier Knut Skår frå Impec i Øvre Årdal. Han har gjennom 

PRO2-programmet fått styrka trua på designdrive produktutvikling. 



Leiaren ved konstruksjon -  og salsavdelinga har aldri vore i tvil om at det kan vere smart å tenkje 

meir brukarretta design når dei produserer tekniske løysingar for aluminiumsindustrien. Tradisjonelle 

stålkonstruksjonar på seks til åtte meter med vekt på 20-30 tonn, kan gjerast meir funksjonelle i 

møte med industridesignarar.   

Design er meir enn estetikk 

- Vi har hatt stort utbytte av å få tanken om brukarretta design inn i ein elles så teknisk kvardag, seier 

Skår, som meiner det er ei generell mistyding om kva design kan vere. - Folk tenker klede eller 

møblar, men det er like mykje brukarvenlege løysingar i form av farge, lyssetting og konstruksjon. 

Bruk av brukarretta design kan gjere arbeidsdagen lettare for operatøren. Det er eit svært spennande 

felt å få innblikk i, seier han som ikkje nølte då dei fekk tilbodet om å melde seg på PRO2. Dei har 

arbeidd konkret med eit prosjekt for Hydro, men på grunn av nedgangstider i bransjen er prosjektet 

lagt på is. ς Ved første sjanse vil vi ta tak i prosjektet att, seier han som uansett har fått med seg nye 

impulsar i utviklinga av verksemda som gir 55 arbeidsplassar. 

Han vil ikkje gå så langt som å seie at han har fått nokon stor aha-oppleving i løpet av samlingane. ς 

Men eg har fått styrka trua på kor viktig brukarretta design er ς også for ei næring som 

tungindustrien, seier han, og legg til at møtet med andre bedrifter alltid er nyttig. 

www.impec.no  

 

 

 

 

 

 

 

 

 

 

 

 

http://www.impec.no/


Fersk etablerar: 

Raskare veg til realisering 

 

Møtet med rutinerte bedriftsleiarar er til stor nytte for Frode Forsberg i  Gnistre, som er den yngste  

bedrifta i PRO2-programmet. (Foto: Leon Vårheim, Transplant) 

- Absolutt verdt pengane, er dommen frå gründer Frode Forsberg. Deltaking 

på PRO2-programmet har vore nyttig, lærerikt og avgjerande for å kome 

nærmare målet mykje raskare enn om han skulle ha gjort alt åleine. 



 

- Det var heilt tilfeldig at eg vart merksam på PRO2-programmet, men eg angrar ikkje eit sekund. Det 

har vore særs nyttig i høve utvikling av idéen min, seier Florø-mannen, som sommaren 2008 fekk ein 

idé han ikkje klarer å leggje frå seg. Han vil, og bør ikkje røpe for mykje om produktet før 

patenteringa er på plass. Men at det er eit brukarvennleg fiskereiskap for hobby- og sportsfiskarar - 

såpass kan han røpe. 

Frå garasje til strøkent designkontor 

ς Det er stor skilnad å putle på i sin eigen garasje, til å bli kopla saman med dyktige designarar og 

fagfolk med nasjonalt og internasjonalt nettverk, seier han. I løpet av månadene han har vore med i 

programmet, har produktet utvikla seg mykje.  

- Dei tre samlingane på Transplant har vore inspirerande og ført til at idéen min har fått ein design og 

ergonomi som er mykje betre tilpassa ein marknad. Ein workshop på Inventas sitt designkontor i 

Bergen, var også avgjerande for utvikling av den andre delen av verksemda mi, fortel han. 

Forretningsidéen bak Gnistre er todelt - den andre delen er å tilby tenester innan produktutvikling, 

visualisering og prototypebygging til andre bedrifter. Det er fleire  potensielle kundar blant dei andre 

deltakarane på PRO2-programmet. 

Proft og trygt apparat 

Tidleg i mai sende han førespurnad til Kina om pris på produksjon av ein testserie. Berre det er ei 

oppgåve som fortonar seg som nesten umogeleg - utan nettverk med personar som har 

internasjonale kontaktar og kompetanse. 

Forsberg har og vore med i Alkymisten som Innovasjon Norge har for unge gründerar, og fekk i mars 

kontor ved Fjordinkubator i Florø. Dette sikrar han rimeleg kontorleige, men like viktig er fagmiljøet 

og nettverket som er nyttig i arbeidet med å utvikle og marknadsføre produkt og tenesta han tilbyr. 

Det har fått ein skikkeleg oppsving etter deltakinga på PRO2. 

www.gnistredesign.no 

 

 

 

http://www.gnistredesign.no/

